
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
ՀԱՆՐԱՅԻՆ ԾԱՌԱՅՈՒԹՅՈՒՆՆԵՐԸ ԿԱՐԳԱՎՈՐՈՂ ՀԱՆՁՆԱԺՈՂՈՎ
ՈՐՈՇՈՒՄ
23 հոկտեմբերի 2013 թվականի №363Ա
քաղ. Երևան
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՀԱՆՐԱՅԻՆ ԾԱՌԱՅՈՒԹՅՈՒՆՆԵՐԸ ԿԱՐԳԱՎՈՐՈՂ ՀԱՆՁՆԱԺՈՂՈՎԻ 2010 ԹՎԱԿԱՆԻ ՍԵՊՏԵՄԲԵՐԻ 8-Ի №481Ա ՈՐՈՇՈՒՄՆ ՈՒԺԸ ԿՈՐՑՐԱԾ ՃԱՆԱՉԵԼՈՒ ՄԱՍԻՆ

Հաշվի առնելով որ`
ա) Հայաստանի Հանրապետության հանրային ծառայությունները կարգավորող հանձնաժողովի (այսուհետ՝ Հանձնաժողով) 2010 թվականի սեպտեմբերի 8-ի «ԷՅ-ԱՓ» փակ բաժնետիրական ընկերությանը ռադիոհաճախականության օգտագործման թույլտվություն տրամադրելու մասին» №481Ա որոշմամբ «ԷՅ-ԱՓ» փակ բաժնետիրական ընկերությանը (այսուհետ՝ Ընկերություն) Երևան քաղաքում ռադիոմոդեմային կապի ցանցի կազմակերպման համար տրամադրվել է 5150-5250ՄՀց ռադիոհաճախականությունների հատվածի օգտագործման թույլտվությունը (այսուհետ` Թույլտվություն),

բ) «Էլեկտրոնային հաղորդակցության մասին» Հայաստանի Հանրապետության օրենքի 17.1-րդ հոդվածի 1-ին մասի համաձայն՝ ռադիոհաճախականության օգտագործման պարտադիր վճարների չափերը սահմանվում են յուրաքանչյուր տարվա պետական բյուջեի մասին օրենքի առանձին հավելվածով: «Հայաստանի Հանրապետության 2011 թվականի պետական բյուջեն հաստատելու մասին», «Հայաստանի Հանրապետության 2012 թվականի պետական բյուջեն հաստատելու մասին» և «Հայաստանի Հանրապետության 2013 թվականի պետական բյուջեն հաստատելու մասին» Հայաստանի Հանրապետության օրենքների համաձայն՝ Ընկերության` Թույլտվության գծով ռադիոհաճախականության օգտագործման տարեկան վճարը կազմում է 11 500 000 (տասնմեկ միլիոն հինգ հարյուր հազար) դրամ,

գ) 2012 թվականից սկսած Ընկերությունը չի կատարել կամ ոչ պատշաճ է կատարել ռադիոհաճախականության օգտագործման համար օրենքով սահմանված վճարները վճարելու պարտավորությունը, արդյունքում «Լիցենզավորման մասին» Հայաստանի Հանրապետության օրենքի 3-րդ հոդվածի իմաստով Հայաստանի Հանրապետությանը պատճառելով ծանր վնաս,
դ) Ընկերությունը բազմիցս, այդ թվում` Հանձնաժողովի 2011 թվականի ապրիլի 11-ի №ՍԱ-822Հ, հուլիսի 1-ի №ՍԱ‑1516Հ, հոկտեմբերի 6-ի №ՍԱ-2012Հ, 2012 թվականի հունվարի 11‑ի №ՇԿ-012Հ, ապրիլի 10-ի №ՍԱ-707Հ, հուլիսի 2-ի №ՍԱ-1234Հ, հոկտեմբերի 4-ի №ՍԱ-1776Հ, նոյեմբերի 29‑ի №ՍԱ-2131Հ, 2013 թվականի հունվարի 14‑ի №ՍԱ-028Հ, ապրիլի 4-ի №ՍԱ-540Հ և հուլիսի 9-ի №ՍԱ-1299Հ գրություններով տեղեկացվել է ռադիոհաճախականության օգտագործման գծով Հայաստանի Հանրապետության պետական բյուջեի նկատմամբ ունեցած պարտավորության, այդ թվում նաև` ժամկետանց պարտավորության չափի, այն վճարելու և վճարումը հավաստող փաստաթուղթը Հանձնաժողով ներկայացնելու մասին, ինչի առնչությամբ Ընկերության կողմից դրսևորվել է անգործություն,
ե) Հանձնաժողովը, հիմք ընդունելով «Վարչարարության հիմունքների և վարչական վարույթի մասին» Հայաստանի Հանրապետության օրենքի 30-րդ հոդվածի 1-ին մասի բ) կետը` ռադիոհաճախականությունների հատվածի օգտագործման պայմանների խախտման, այդ թվում` ռադիոհաճախականությունների հատվածի օգտագործման վճարների չվճարման փաստի ուսումնասիրության նպատակով Ընկերության նկատմամբ հարուցել է վարչական վարույթ, որի մասին Ընկերությանը ծանուցվել է Հանձնաժողովի 2013 թվականի սեպտեմբերի 4-ի NՌՆ-1796Հ գրությամբ, 
զ) հարուցված վարչական վարույթի շրջանակում Ընկերությունը որևէ պարզաբանում կամ հիմնավորում չի ներկայացրել Հանձնաժողով` իր կողմից ռադիոհաճախականությունների հատվածի օգտագործման վճարների՝ օրենքով ամրագրված պարտավորության խախտման կամ նշված խախտման համար տույժի միջոցների կիրառումը բացառող հանգամանքների վերաբերյալ, 
է) ռադիոհաճախականությունների հատվածի օգտագործման վճարների՝ մինչև 2013 թվականի հոկտեմբերի 23-ն առաջացած Ընկերության ապառքը կազմում է քսանութ միլիոն ութ հարյուր երեսունութ հազար քսանինը դրամ, և`

հիմք ընդունելով «Էլեկտրոնային հաղորդակցության մասին» Հայաստանի Հանրապետության օրենքի 1-ին հոդվածի 1-ին մասի 8-րդ կետը, 5-րդ հոդվածի 1-ին մասի 2-րդ կետի ժդ) ենթակետը և 3-րդ կետի գ) ենթակետը, 6-րդ հոդվածի 2-րդ մասի 1-ին կետը, 12-րդ հոդվածի 1-ին մասը, 2-րդ մասի 3-րդ կետը, 17-րդ հոդվածի 1-ին մասը, 17.1-րդ հոդվածը, «Լիցենզավորման մասին» Հայաստանի Հանրապետության օրենքի 3‑րդ հոդվածը, 37-րդ հոդվածի 1-ին մասի 3‑րդ կետը, «Վարչարարության հիմունքների և վարչական վարույթի մասին» Հայաստանի Հանրապետության օրենքի 66-րդ հոդվածի 3-րդ մասի գ) կետը և Հայաստանի Հանրապետության հանրային ծառայությունները կարգավորող հանձնաժողովի 2011 թվականի մայիսի 11-ի «Ռադիոհաճախականությունների օգտագործման թույլտվությունների կասեցման և դադարեցման կարգը հաստատելու մասին» N231Ն որոշումը` Հայաստանի Հանրապետության հանրային ծառայությունները կարգավորող հանձնաժողովը որոշում է.
1. Ուժը կորցրած ճանաչել Հայաստանի Հանրապետության հանրային ծառայությունները կարգավորող հանձնաժողովի 2010 թվականի սեպտեմբերի 8-ի «ԷՅ-ԱՓ» փակ բաժնետիրական ընկերությանը ռադիոհաճախականության օգտագործման թույլտվություն տրամադրելու մասին» №481Ա որոշումը:
2.  «ԷՅ-ԱՓ» փակ բաժնետիրական ընկերությանը` 
1) սույն որոշումն ուժի մեջ մտնելու պահից մեկամսյա ժամկետում Հայաստանի Հանրապետության պետական բյուջե վճարել ռադիոհա​ճախականության օգտագործման վճարի մասով մինչև 2013 թվականի հոկտեմբերի 23-ն առաջացած քսանութ միլիոն ութ հարյուր երեսունութ հազար քսանինը դրամ ապառքը և վճարման անդորրագիրը ներկայացնել Հայաստանի Հանրապետության հանրային ծառայությունները կարգավորող հանձնաժողով.
2) ընդունել ի գիտություն, որ սույն կետի 1-ին ենթակետով նշված քսանութ միլիոն ութ հարյուր երեսունութ հազար քսանինը դրամ ապառքից տասնհինգ միլիոն տասնհինգ հազար ութ հարյուր քսաներկու դրամի մասով առկա է Հայաստանի Հանրապետության վարչական դատարանի օրինական ուժի մեջ մտած վճիռ, որը գտնվում է կատարողական վարույթում:

3. Սույն որոշումն ուժի մեջ է մտնում ստորագրման պահից:

 ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՀԱՆՐԱՅԻՆ
 ԾԱՌԱՅՈՒԹՅՈՒՆՆԵՐԸ ԿԱՐԳԱՎՈՐՈՂ
 ՀԱՆՁՆԱԺՈՂՈՎԻ ՆԱԽԱԳԱՀԻ ՏԵՂԱԿԱԼ՝ 
Շ. ԿԻՐԱԿՈՍՅԱՆ
 ք. Երևան
 23 հոկտեմբերի 2013թ.

